
Inatsisartunut ilaasortaq Nivi Olsen, Demokraatit 
Maani 

§ 37 apeqqut 2017-111-mut akissut, angajoqqaanngornissamut atuartitsineq 
pillugu 
 

Aallaaqqaasiutigalugu Inatsisartut suleriaasianni § 37 naapertorlugu 

aningajoqqaanngornissamut atuartitsineq pillugu apeqquteqaatinnut qutsavigaakkit.  

1. Angajoqqaanngortussanut  atuarfinnik ullumikkut sunik 
neqerooruteqarpa/ angajoqqaajulluarnissamut 
paasissutissiiviusinnaasunik, kommunini/illoqarfinni/nunaqarfinni sorlerni 
taamaattunik neqerooruteqarpa aamma taamaattunut pisortat qanoq 
amerlatigisunik aningaasanik atuisarpat? 
 
Peqqinnissaqarfiup 2016-ip ingerlanerani 2017-illu aallartinnerani 

najoqqutassiaq MANU nunap immikkoortuini tamani peqqinnissaqarfinni 

aallartissimavaa taannalu tassaavoq  najoqqutassiamut Meerartaarnissamut 

piareersarnermut nalilersuereernerup kingorna nutarterineq. 

Najoqqutassiaq angajoqqaanngortussanut tamanut jumooq meeqqerisorlu 

attavigalugit neqeroorutigineqartarpoq.  

 

Iluseq tamanna tunngaveqarpoq inuiaqatigiinni kalaallini periarfissanik 

unammilligassallu ilaatigut innuttaasut peqqissusaannik misissuinerit 

aallaavigineqarlutik angajoqqaanngornissamut piareersarluni 

pikkorissarnerullutik. Pikkorissarnermi atortussani aallartiffigineqarpoq 

angajoqqaanit piareersaataasumik eqqarsaatigineqassasoq qanoq ilillutik 

ilaqutariittut inuuneqalersinnaanerlutik namminneq meeqqamillu iluarusullutik 

ingerlassinnaasaminnik taamaalillutillu angajoqqaatut nukittuutut 

inissisimalerniassagamik. Sungiusaatit assigiinngitsut ingerlannerisigut 

angajoqqaanngortussat suut namminneq ilaqutariittut ingerlateqqikkusunnerlugit 

aammalu/imaluunniit pinngitsoortinniarnerlugit sungiusaatillu takku taamaalillutik 

meeqqanik sumiginnaanissaq pitsaaliuinissaq kingunerissarpaat.  

 

MANU-p angajoqqaat naartuneq, meeqqat nerisaqarnermi- sinimmillu 

pisariaqartitaat pillugit ilisimasaqalersittarpai kiisalu meeqqap ineriartorluni 

alliartornera pillugu paasissutissittarpai taamaalilluni meeqqanut naartuunermiit 

meeraanerallu tamaat iluaqutaasussamik.  

Manup aningaasaqarnera peqqinnissaqarfimmut aningaasaliissutissatut 

sinaakkutigineqartunut ilanngunneqarsimavoq. Missiliuneq malillugu ukiut 

erninerit 830-it missaanissangatinneqarput erninermullu ataatsimut tamatigut 

pikkorissarnerit 9-it atorneqartassapput nalunaaquttap akunnerini 3,5 

sivisussuseqartussanut.  

2. Naalakkersuisoq pilersaaruteqarnerluni taakkuninnga neqeroorutinik 

amerliliinissaminut? Taamaassimappat tassunga aningaasat suut aamma 

qanoq amerlatigisut atorneqartalissamaarpat? 

 

Peqqiinnissaqarfimmit kissaatigineqarpoq najoqqutassiaq MANU 

annertusarneqarlunilu ineriartortinneqassasoq, taamalilluni ilaqutariit meeqqap 

marlunnik ukioqalernissaata tungaanut malinnaavigineqartalerniassammat 

paarlattuanik neqeroorut ullumikkut atuuttoq malillugu ilaqutariit 

malinnaavigineqartarput meeqqap qulingiluanik qaammateqalernissaata 

tungaanut. 

Peqqinnissaqarfimmili suli aningaasassaqartinneqanngikkallarpoq tamatuma 

ingerlanneqarnissaanut. Najoqqutassiaq ingerlaavartumik ineriartortinneqarpoq 

taamaattumillu maannakkuugallartoq naatsorsuinernik tigussaasunik 

takussutissiisoqarsinnaanngilaq. 

 

3. Naalakkersuisut qanoq isumaqarfigaat kommunit suleqatigalugit nuna 

tamakkerlugu angajoqqaanut atuarfimmi pilersitsisoqassappat, tassani 

angajoqqaanngortussat pisussaaffilerlugit angajoqqaajulluarnissamut 

atuartitaanissaannut? Takorloorpara ukiumut aallarniutaasumik 

sisamariarluni arfinileriarluniluunniit atuartitsisoqartarsinnaasoq, tassani  

pivara periarfissaassasoq sumiiffinni assigiinngitsuni 

angajoqqaanngortussat ikittunnguutillugit  peqataasoqarsinnaassasoq 

videolinki atorlugu?  

 

Isumaginninnermut, Ilaqutariinnermut, Naligiisitaanermut Inatsisinullu 

Atuutsitsinermut Naalakkersuisoqarfiup imaluuniit Ilinniartitaanermut, 

Kultureqarnermut, Ilisimatusarnermut Ilageeqarnermullu 

Naalakkersuisoqarfiulluunniit nuna tamakkerlugu angajoqqaanngornissamut 

atuarfimmik pilersitsinissaq pilersaarutiginngilaat.  

 

Kommunit Isumaginninnermut, Ilaqutariinnermut, Naligiisitaanermut Inatsisinullu 

Atuutsitsinermut Naalakkersuisoqarfimmut Ilaqutariinnut højskolertitsinissamut 

aningaasaliiffigineqarnissamut qinnuteqarnissamut periarfissaqarput. 

 

Naliginnaalluinnartumik ilaqutaariit illuinit ilaqutariit højskolertitsinissamut 

tapiiffigineqarnissamik qinnuteqaatigineqartarpoq.  

 

4. Taamatut nuna tamakkerlugu angajoqqaanut atuarfimmik pilersitsinissaq 
qanormita akeqarsinnaasutut Naalakkersuisut taggippaat aamma ukiumut 
aningaasartuutaasartussat amerlassusissaat qanormita Naalakkersuisut 
taggissinnaavaat? 
 
Apeqqut nr. 3-mut akissut takuuk. 

 

 

 

Inussiarnersumik inuulluaqqusillunga 

Med venlig hilsen 

 

 

Agathe Fontain 

 


